Skólinn fyrr og nú.

Við lifum í þjóðfélagi sem hefur tekið miklum breytingum á stuttum tíma. Það er vitað að slíkar breytingar hafa áhrif á fjölskyldulífið. Þjóðfélagsbreygingar geta leitt til góðs en þær geta líka leitt til aukinna vandamála eins og frávikshegðunar og andlegrar vanlíðunar hjá grunneiningu samfélagsins, foreldrum og börnum. Til að gefa mynd af því sem hefur breyst á aðeins nokkrum áratugum vil ég rifja upp nokkur minningarbrot um það sem áður var.
Þegar ég var að alast upp byrjuðu skólarnir 1.október og þeim lauk fyrir og um miðjan maí svo við næðum í sauðburðinn. Við vorum líka  í skólanum á laugardögum en hinn hefðbundni skóladagur var styttri þá en nú enda skólar víða tvísetnir. Maður fékk skólatösku, oft notaða og pennastokk úr tré sem entist manni jafnvel gegnum allan barnaskólann og skólafatnað að hausti. Við höfðum stundum með okkur nesti í skólann, brauð og kannski mjólk eða kakó á flösku í ullarsokk. Við fórum heim og borðuðum daglega heitan hádegismat við eldhúsborðið heima, oftast fisk og flot með pabba, mömmu og systkinum. Á kvöldin var líka heitur matur og yfirleitt grautur í eftirrétt bæði í hádegi og kvöldi.  Kjöt eða steikur (lambahryggur eða læri) voru sparimatur og helst um helgar.  Hádegið var heilög stund með fréttum og fjölskyldunánd. Atvinnustarfsemi í bænum lá niðri í hádeginu, fólk hvíldi sig og margir héldu enn þeim sið að fá sér kríublund eða leggja sig aðeins. Já segja má að takturinn í tilverunni hafi breyst og meira til. 
Ég man ekki eftir að foreldrar mínir hafi komið inn í skólann hvorki við skólasetningu né uppsögn að vori eða þegar einkunnir voru afhentar. Ég held meira að segja að hefðbundin foreldraviðtöl eins og þau eru í dag hafi ekki verið byrjuð suður með sjó á sjötta áratug síðustu aldar. Það var bara haft samband ef eitthvað var að og þá helst út af vandræðabörnum. Að vísu fylgdi mamma mér á fyrsta skóladeginum þar sem við nýnemarnir vorum öll prófuð í lestri svo hægt væri að skipta upp í bekki. Þá var mælikvarðinn lestrarkunnáttan. Ég var heppinn að hafa verið í tímakennslu (stafakennslu) og gat stautað ágætlega í gegnum textann. Nú er öldin önnur og við sem lifðum þessa tíma höfum fylgst með miklum breytingum á grunnskólanum. Við lentum  í A, B, C, D bekk eftir getu okkar í lestri svo þreyttum við fullnaðarpróf og landspróf eins og “stóridómur” hét þá. Í dag er talað um einstaklingsmiðað nám og að nemendur fái kennslu við hæfi, ýmsa stoðþjónustu, sérkennslu og svo taka þeir  samræmd próf. 
Hlutverk foreldra hefur líka breyst
Hlutverk foreldra og kennara  hefur  tekið miklum stakkaskiptum svo ekki sé meira sagt. Fjölskyldulíf, viðhorf til barna og viðurværi þeirra hefur mikið breyst. Segja má að foreldrar á 21. öldinni standi frammi fyrir ýmsum skyldum og vanda sem þeir þekkja ekki úr sínum eigin uppvexti og krefur þá um endurskoðun á ákveðnum gildum og forgangsröðun í daglegu lífi. Sumir tala um að foreldrar þurfi beinlínis að læra upp á nýtt hvernig er að ala upp börn. Áður var mikil áhersla lögð á hlýðni en nú á tímum er litið á börn sem einstaklinga sem njóta réttar en ekki sem eign foreldra sinna. Í sáttmála Sameinuðu þjóðanna um réttindi barna (UNCRC) eru foreldrar og forráðamenn gerðir ábyrgir fyrir uppeldi og þroska þeirra. Þar er tekið fram að foreldrar skuli ævinlega hafa hag barnsins að leiðarljósi og skuli láta velferð og þroska barnsins hafa forgang í lífinu. Þar kemur einnig fram að foreldrar skuli veita börnum sínum nærandi stuðning, kjölfestu, leiðsögn og viðurkenningu. Þeir eiga að efla sjálfsvitund barnsins sem miðar að því að auka sjálfstraust þess, sjálfsstjórn og hæfni til að hafa áhrif á viðhorf og hegðun annarra. Foreldrar eru hvattir til að temja sér uppeldisaðferðir sem þjóna hagsmunum barnsins sem allra best og reyna að hámarka eiginleika þess. Frá þessu greinir í tilmælum ráðherranefndar  Evrópuráðsins um börn og fjölskyldur. Þar er þeim tilmælum beint til aðildarríkja að þau setji fram stefnu til eflingar foreldrahæfni í Evrópu samtímans. Stjórnvöld hafa auðvitað sínar skyldur líka og þurfa að styðja foreldra í uppeldinu með því að skapa þeim gott viðurværi og með því góð uppvaxtarskilyrði fyrir börn. Þeim ber einnig að taka í taumana til að vernda barnið ef það er vanrækt eða beitt ofbeldi.
Nýjar áherslur
Í síðustu kosningum og í kjölfar þeirra voru málefni barna í brennidepli. Barnavernd og málefni barna hafa einnig skipað ákveðinn sess í fréttum sumarsins. Þingsályktun um aðgerðaráætlun í þágu barna og ungmenna var samþykkt á alþingi 13. júní s.l. Þá var skipaður samráðshópur til að stuðla að samræmingu og eftirfylgni aðgerða í þágu barna og barnafjölskyldna. 

Bragi Guðbrandsson forstjóri Barnaverndarstofu, sem jafnframt er formaður samráðshópsins, hvatti sveitarfélög í landinu til að vinna að stefnumótun í barnaverndarmálum og efla áhuga á málefnum barna. Umræðan hefur verið hvati fyrir marga foreldra að auka færni sína sem uppalendur og hefur ýtt undir áform þeirra um að gera betur. Ekki þar með sagt að foreldrar séu ekki að standa sína pligt en alltaf má gera betur og með breyttum lifnaðarháttum í nútíma veruleika eru gerðar aðrar og meiri kröfur en áður var til foreldra um hæfni þeirra og stuðning við börnin.   Uppeldisskyldur foreldra í nútímanum og skyldur þeirra varðandi nám barnanna er eitthvað sem allir foreldrar ættu að kynna sér. Einnig er mikilvægt að foreldrar viti til hvers er ætlast af þeim varðandi skólagöngu barna, um samvinnu heimila og skóla, heimanámið og uppeldis -og  námsskilyrði barna almennt. 

Heimildir teknar af heimasíðu Barnaverndarstofu www.barnaverndarstofa.is og heimasíðu Rbæjar:
Af heimasíðu Reykjanesbæjar.

	Reykjanesbær eitt fárra sveitarfélaga með mótaða stefnu í barnaverndarmálum 

	Íslensk stjórnvöld hafa aldrei mótað stefnu- og framkvæmdaáætlun í barnaverndarmálum. Einungis 4 sveitarfélög af 133 eru með slíka áætlun. Bragi Guðbrandsson, forstjóri Barnaverndarstofu segir að þetta endurspegli áhugaleysi á málefnum barna. Í barnaverndarlögum frá árinu 2002 segir að félagsmálaráðuneyti beri ábyrgð á stefnumótun í barnaverndarmálum. Þessu hefur ekki verið framfylgt. Í sömu lögum segir að sveitarstjórnir skuli marka sér stefnu og semja framkvæmdaáætlun um barnavernd. Af 31 barnaverndarnefnd landsins eru einungis 4 með mótaða stefnu í málaflokknum, það eru barnaverndarnefndir Mosfellsbæjar, Reykjanesbæjar, Snæfellsbæjar og barnaverndarnefnd Þingeyinga. Barnaverndarstofa annast eftirlit með barnaverndarnefndum landsins. Þar fengust þær upplýsingar að í fyrra og aftur í byrjun þessa árs hefðu yfirmenn í sveitarfélögum landsins verið minntir á skyldur sínar um stefnumótun í málaflokknum en með litlum árangri. 


